
KOTA BAHARU, 14 Sept (Bernama) -- Kerajaan pusat tidak pernah meminggirkan Kelantan,
malah telah menyalurkan banyak peruntukan untuk tujuan pembangunan di negeri ini, kata
Pengerusi Badan Perhubungan Umno Kelantan Datuk Seri Mustapa Mohamed.

Beliau berkata kerajaan pusat sentiasa mencari jalan serta kaedah bagi membangunkan
negeri ini, namun sering terhenti di tengah jalan berikutan kelemahan kerajaan PAS
mengurus tadbir Kelantan.

Oleh yang demikian, beliau mengingatkan rakyat Kelantan supaya jangan mudah lupa
dengan jasa dan sumbangan yang telah dibuat oleh Barisan Nasional (BN) di negeri ini.

"Jangan kita lupa jasa-jasa BN...jangan kita perlekeh sumbangan dan perubahan-perubahan
yang berlaku, Pasar Siti Khadijah bernilai lebih RM8 juta, bukan kerajaan PAS tapi kita (BN)
yang buat," katanya.

Mustapa yang juga Menteri Perdagangan Antarabangsa dan Industri berkata demikian
ketika berucap pada majlis perasmian persidangan perwakilan Umno Bahagian Kota Baharu
oleh Timbalan Perdana Menteri Tan Sri Muhyiddin Yassin di sini Jumaat.

